
Sgets: Y Gŵr Doeth a’r Bugail.
Sgets i oedolion (neu i bobl ifanc yn eu harddegau) ydy hon, er mwyn cyflwyno hanes y geni gwyrthiol i blant oedran cynradd. Mae’n bwysig bod pawb yn siarad yn eu tafodiaith naturiol.

Adnoddau: 3 cymeriad. 

Bugail – Ym myd y plentyn mae bugail yn cario ffon, ac mae ganddo ddafad o dan ei gesail (ceisiwch gael gafael ar degan meddal.) Dylai wisgo dilledyn hir, a rhoi penwisg ar ei ben.

Gŵr Doeth – eto dylid gwneud ymdrech i baratoi y wisg. Mae gan ŵr doeth goron ar ei ben, a mae ei ddillad yn fwy crand a lliwgar na dillad y bugail. Dylai gael papur wedi ei rowlio i fyny fel sgrôl a chario un o’r anrhegion – aur, thus neu fyrr.

Cyflwynydd – angen Beibl lliwgar, addas i blant. Mae’n braf i’r plant weld bod y Nadolig wedi cyrraedd felly ceisiwch wneud ymdrech i wisgo’n hwyliog e.e. 
Cyflwynydd: (brwdfrydig a hapus)

Mae’r amser yma o’r flwyddyn yn amser da yn dydi. Dw i bob amser yn hoffi Mis Rhagfyr. Dw i’n hoffi swatio yn y tŷ pan mae hi’n oer. Dw i’n hoffi gweld goleuadau’r Nadolig yn y stryd. Dw i’n hoffi gweld y coed Nadolig a dwi’n hoffi pan mae’r anrhegion yn dechrau cyrraedd ac yn mynd o dan y goeden. Ydych chi’n hoffi fy (beth bynnag Nadoligaidd dych chi’n wisgo)? Mae nhw’n grêt dydyn!
Oes gennych chi gof da? Ydych chi’n cofio be gawsoch chi i ginio ddoe? Ydych chi’n cofio be gawsoch chi i ginio dydd Llun diwetha? Ydych chi’n cofio be gawsoch chi i ginio ar Ragfyr 1af 2007?
Mae’n amhosib cofio popeth yn dydi! Ond mae’n bwysig iawn cofio rhai pethau. Mae cofio pen-blwydd yn bwysig dydi! Neu chewch chi ddim anrhegion, a fydd neb yn gwybod faint ydy’ch oed chi! Dw i’n cofio pryd mae pen-blwydd fy ffrindiau wrth sgwennu eu henwau ar y calendr sydd ar y wal yn y tŷ, wedyn bob tro fyddai’n edrych ar y calendr mi fyddai’n cofio, “O, ie, Tachwedd 20fed, pen-blwydd Morgan”, a mi rydw i’n prynu cerdyn ac anrheg. Amser yma o’r flwyddyn dyn ni’n cofio pen-blwydd rhywun arall. Dw i’n siŵr bod rhai ohonoch chi wedi dyfalu yn barod am bwy dw i’n sôn.  

Dw i’n mynd i holi 2 westai arbennig. Mae nhw am ddweud wrthyn ni be ddigwyddodd iddyn nhw amser maith yn ôl, dros ddwy fil o flynyddoedd yn ôl erbyn hyn. 

Bugail yn cyrraedd a chyfarch pawb.
Pwy ydych chi?

Bugail: Joram ydw i. Dw i’n byw wrth ymyl Bethlehem a dw i’n gweithio fel bugail.

Cyflwynydd: Fe glywais i bod rhywbeth rhyfedd iawn wedi digwydd i chi?

Bugail: Do wir. Ro’n i allan yn y caeau hefo’r bugeiliaid eraill pan welais i un o angylion Duw, ac roedd golau llachar yn sgleinio yn yr awyr. Roeddwn i wedi dychryn am fy mywyd.
Cyflwynydd: Waw! Anhygoel. Be ddigwyddodd wedyn?
Bugail:  Dyma'r angel yn dweud wrthyn ni, "Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem. Ie, y Meseia! Yr Arglwydd!
 Cyflwynydd: Dwbl WAW! Angylion yn siarad..... Be ddigwyddodd wedyn?
Bugail:  Dyma nhw’n dweud y byddwn ni’n dod o hyd iddo yn fabi bach wedi ei lapio mewn cadachau ac yn gorwedd mewn preseb. Ac yn sydyn dyma filoedd o angylion eraill yn dod i’r golwg, roedd fel petai holl angylion y nefoedd yno yn addoli Duw .

Cyflwynydd: Be wnaethoch chi wedyn?
Bugail:  Pan aeth yr angylion i ffwrdd, dyma' ni’n penderfynu mynd i Bethlehem i weld Mab Duw. Ac i ffwrdd â ni!  Ar ôl ei weld, dyma ni’n dweud wrth bawb beth oedd wedi digwydd, a beth ddwedodd yr angel am y plentyn yma.
Cyflwynydd: Ydych chi’n cofio’r diwrnod yn dda?
Bugail: Dw i’n cofio bob eiliad. Na’i byth anghofio tra byddai’n fyw!
Cyflwynydd: Dyna hanes grêt gan Joram y bugail. Mae gen i westai arall hefyd. Dyma un o’r gwŷr doeth a deithiodd o’r dwyrain.
Gŵr doeth yn cyrraedd a chyfarch pawb.

Cyflwynydd: Croeso i chi. Sut ddaethoch chi o hyd i’r baban Iesu?

Gŵr Doeth: Welwch chi hwn (codi’r sgrôl i fyny a’i ddangos)?

Cyflwynydd: Gwelaf. Be ydy o?
Gŵr Doeth: Siart o’r sêr ydy o. Roeddwn i a’r gwŷr doeth eraill wedi bod yn edrych yn ofalus ar y sêr ers llawer o flynyddoedd. Roedden ni’n astudio bob nos, ac un noson, dyma seren newydd, seren arbennig, yn ymddangos yn yr awyr. Doedd dim byd tebyg i hon erioed wedi bod o’r blaen. Siaradodd Duw hefo ni a dweud wrthyn ni i ddilyn seren, am fod brenin newydd i’r holl fyd am gael ei eni.

Cyflwynydd: Sut oeddech chi’n teimlo?
Gŵr Doeth: Cyffrous iawn! Fe deithion ni am filltiroedd a milltiroedd a phan wnaethon ni gyrraedd Bethlehem a gweld y babi roedden ni’n hapus iawn, iawn. Roedden ni wrth ein bodd!

Cyflwynydd: Be ddigwyddodd wedyn?
Gŵr Doeth: Fe gafodd y babi 3 anrheg gennym ni (dangos ei anrheg) – aur, thus a myrr. Wedyn roedd rhaid i ni ddianc adra ar hyd ffordd wahanol am fod Herod y brenin drwg eisiau lladd y baban Iesu.

Cyflwynydd: Dyna hanes gwych! Mae’n rhaid eich bod chi’n cofio’r diwrnod yn dda iawn...

Gŵr Doeth: Dw i’n cofio popeth yn glir iawn, iawn.
Cyflwynydd: Mae cofio diwrnod eich pen-blwydd yn bwysig  iawn. Dw i’n sgwennu enwau ar y calendr, ond mae hanes pen-blwydd Iesu Grist wedi ei sgwennu yn y Beibl (dangos y Beibl yn agored i’r dudalen gywir). Yn y Beibl mae’n dweud mai Iesu ydy golau’r byd. Mae goleuadau yn sgleinio yn y tywyllwch ac yn dangos y ffordd pan dyn ni ar goll. Dyna ydy gwaith Iesu – dangos y ffordd at Dduw.
Dych chi wedi gwrando’n dda iawn. Nadolig llawen i chi i gyd a fe wnawn ni orffen drwy roi ein dwylo gyda’i gilydd a chau ein llygaid a gwrando ar y weddi:- 

Ein Tad, diolch i ti am oleuadau sy’n sgleinio yn y tywyllwch. Diolch ein bod ni’n gallu dilyn y golau a gweld y ffordd i fynd. Helpa ni i gofio mai Iesu yw golau’r byd ac y byddwn ni’n saff wrth ei ddilyn e. Helpa ni i fwynhau y Nadolig ac i gofio am eni Iesu i’r byd. Amen.

